
Vil du delta i undersøkinga Mitt Liv om ungdom 
og rusmiddel?
 
Hausten 2017 inviterer Folkehelseinstituttet (FHI) 
alle elevane på 8., 9. og 10. trinn ved skulen din til 
å vere med på undersøkinga Mitt Liv.

Vi inviterer òg foreldra dine til å delta i 
undersøkinga.

Mitt Liv er ei stor undersøking der cirka 10 000 
ungdomar frå fem fylke blir inviterte til å delta.

KVA ER POENGET MED UNDERSØKINGA?
Målet er å få meir kunnskap om bruk av og 
haldningar til tobakk, alkohol og andre rusmiddel 
blant ungdom.

Denne kunnskapen kan brukast til førebyggjande 
arbeid. Vi spør om bruk av alkohol og tobakk og 
rusmiddel som cannabis.

Vi stiller òg spørsmål om skule, fritidsaktivitetar, 
familie og vener, korleis du er som person, og 
korleis du har det.

KVA VIL DET SEIE Å DELTA?
Dersom du vel å delta, fyller du ut eit elektronisk 
spørjeskjema på skule-pc-en din i ein skuletime. 
Det tek cirka 30 minutt å fylle ut skjemaet.

Vi ønskjer å følgje dei same elevane i fem år 
framover. Vi kjem derfor til å be om at du fyller 
ut eit liknande skjema, kvart år du har att av 
ungdomsskulen.

Etter ungdomsskulen skal spørjeskjemaa fyllast ut 
heime. Totalt får du spørjeskjema fem gonger.

TIL ELEVEN

 
I tillegg til spørjeskjemaet ditt på skulen sender 
vi eit kort spørjeskjema til foreldra dine. Der kan 
dei svare på spørsmål om seg sjølve og forholdet 
deira til deg.

KVA SKJER MED SVARA DINE?
Målet med studien er å bruke svara frå alle 
ungdomane til forsking, som blir gitt ut i form av 
rapportar og artiklar. Svara dine blir handsama 
fortruleg og blir ikkje lagra saman med namnet 
ditt.

Når vi skriv om resultata, slår vi alle svara saman i 
større grupper, slik at svara dine aldri kan knytast 
til deg som person.

Lærarane kan ikkje sjå svara dine, og det vil ikkje 
ha noko å seie for karakterane dine.

Foreldre som spør om det, kan få sjå 
spørjeskjemaet du skal fylle ut på førehand, og få 
vite om du har delteke. Dei kan ikkje få vite kva 
du har svart på spørsmåla.

Dei fleste spørsmåla vil du tykkje er 
uproblematiske å svare på. Dersom du opplever 
nokre av spørsmåla som ubehagelege eller 
vanskelege å svare på, kan du hoppe over dei.

Helsesøster ved skulen din veit om 
undersøkinga, og du kan ta kontakt med han/
ho dersom du treng å prate med nokon etter 
undersøkinga. Du får òg telefonnummeret 
til Kors På Halsen (Røde kors si anonyme 
telefonteneste for ungdom) dersom du ønskjer 
å prate med nokre vaksne etter å ha svart på 
spørsmåla.

Vil du delta i undersøkinga Mitt Liv om ungdom og rusmiddel? 



KVA SKJER NO?

Det er heilt frivillig for deg å vere med på undersøkinga, men sidan du er 
under 16 år, må foreldra dine godkjenne at du er med.

Foreldra dine må derfor skrive under på skjemaet dei har fått. Dette skje-
maet må du levere tilbake på skulen, uansett om foreldra dine signerer på 
at du får delta, eller ikkje.

Uansett kva foreldra dine meiner, kan du trekkje deg frå undersøkinga når 
som helst utan å oppgi grunn. Du kan òg be om at vi slettar dei tidlegare 
svara dine dersom du ikkje ønskjer å delta meir.

Det kan òg vere aktuelt å kople svara dine til offentlege register, for eksem-
pel for å sjå karakterane dine, helsa di då du blei fødd, og kva slags jobb du 
kjem til å ha i framtida.

Dersom du har spørsmål om undersøkinga, kan du ringje til oss eller sende 
oss ein e-post.

På nettstaden www.fhi.no/mittliv kan du òg lese meir om undersøkinga. 
E-post: mittliv@fhi.no
Telefon: 406 45 748.

Med vennleg helsing
Mitt Liv-gruppa ved Folkehelseinstituttet

Camilla S. Lundberg, prosjektleiar for datainnsamling,
Geir Brunborg, prosjektleiar
Jasmina Burdzovic Andreas, prosjektleiar

